
AFFIN CATATKAN PERTUMBUHAN TAHUNAN 29%

KUALA LUMPUR, November 24, 2005 – Kumpulan Affin Holdings (Affin) terus mencatat dan menghasilkan keuntungan memberangsangkan pada tahun kewangan semasa, dengan melaporkan keuntungan sebelum cukai dan belum beraudit lebih daripada RM341.7 juta, iaitu satu peningkatan besar sebanyak 28.8% atau sebanyak RM76.5 juta.  Kumpulan Affin telah menunjukkan keputusan yang amat konsisten dengan menghasilkan keuntungan sepanjang tempoh beberapa suku kewangan yang lepas. Keuntungan tersebut dicapai daripada perolehan sebanyak RM1.34 bilion bagi sembilan bulan berakhir September 30, 2005, berbanding dengan keuntungan sebelum cukai sebanyak RM265.2 juta yang dicatat daripada perolehan sebanyak RM1.36 bilion yang dicatatkan bagi tempoh sembilan bulan yang sama tahun lepas.

Keuntungan sesaham Kumpulan adalah sebanyak 14.65 sen berbanding 13.45 sen yang dicatatkan pada tempoh yang sama tahun lepas sementara aset ketara bersih sesaham ialah RM1.80 berbanding RM1.76 bagi tempoh yang sama pada 2004.

YBhg Tan Sri Dato’ Lodin Wok Kamaruddin, Pengarah Urusan, Affin Holdings Berhad berkata, “Usaha kami untuk menyelaraskan operasi seluruh  Kumpulan dan pengukuhan di mana perlu telah membuahkan hasil cemerlang dan ini dapat dilihat daripada penjimatan kos operasi yang ketara di samping usaha-usaha sinergi untuk menampilkan Kumpulan sebagai sebuah konglomerat perkhidmatan kewangan yang mantap”.

“Bagi melengkapkan usaha-usaha ini, kami juga telah melihat sumbangan lebih tinggi daripada pendapatan faedah bersih, khususnya daripada anak-anak syarikat kami termasuk pendapatan daripada operasi perbankan Islam. Sejajar dengan itu, peruntukan kerugian pinjaman yang lebih rendah dalam tempoh yang dilaporkan juga memainkan peranan penting untuk menghasilkan keuntungan Kumpulan.”

Untuk menggambarkan peningkatan keuntungan ini bagi tempoh yang dilaporkan, Affin Bank Berhad terus menerajui kumpulan dan mencatatkan keuntungan sebelum cukai sebanyak RM249.2 juta daripada perolehan sebanyak RM928.0 juta, berbanding keuntungan sebelum cukai sebanyak RM151.2 juta dalam tempoh yang sama tahun lepas. Peningkatan keuntungan sebanyak 64.8% ini adalah disebabkan pendapatan faedah bersih yang lebih tinggi dan juga peningkatan pendapatan daripada operasi perbankan Islam dengan asas pinjaman yang lebih besar ekoran penggabungan Affin Bank dengan Affin-ACF Finance Berhad pada Jun 1, 2005.

YBhg Tan Sri Dato’ Lodin menambah, “Jelas bahawa keputusan kami untuk menggabungkan kedua-dua entiti ini merupakan satu langkah yang wajar yang membolehkan kami memperbaiki pengurusan overhed dengan ketara. Dengan penawaran produk dan perkhidmatan yang lebih komprehensif, bahagian perbankan kami sedang mengukuhkan lagi kehadiran kami dalam sektor ini.  Affin Bank dijangka akan terus memperbaiki tahap pengurusan pinjaman tidak berbayar.

“Dalam hal ini, kami menjangkakan kebanyakan unit perniagaan kami akan mencatatkan prestasi yang memuaskan, malah ada yang mampu mengatasi unjuran dan prospek pertumbuhan yang dijangkakan.”  

Affin Merchant Bank Berhad mencatatkan keuntungan sebelum cukai yang lebih tinggi sebanyak RM56.3 juta bagi sembilan bulan berakhir September 30, 2005 berbanding keuntungan sebelum cukai sebanyak RM16.8 juta yang dihasilkan untuk tempoh yang sama pada 2004.  Ini adalah daripada perolehan sebanyak RM108.6 juta bagi tempoh semasa berbanding dengan perolehan sebanyak RM94.6 juta sehingga suku kewangan ketiga tahun lepas.  Peningkatan ketara ini adalah disebabkan oleh peningkatan kedua-dua pendapatan bukan faedah dan pendapatan daripada operasi perbankan Islam, pengurangan rizab penyamaan keuntungan dan peruntukan kerugian pinjaman dalam tahun yang dilaporkan.

Bagi tempoh sembilan bulan berakhir September 30, 2005, Affin Discount Berhad mencatatkan keuntungan sebelum cukai sebanyak RM12.5 juta daripada perolehan sebanyak RM65.2 juta.  Untuk tempoh yang dilaporkan, Affin Moneybrokers Sdn Bhd mencatatkan keuntungan sebelum cukai yang lebih tinggi sebanyak RM1.8 juta daripada perolehan sebanyak RM6.5 juta. Ini merupakan peningkatan 50% berbanding keuntungan sebelum cukai sebanyak RM1.2 juta dan hasil sebanyak RM5.4 juta pada tahun sebelumnya.
Kumpulan Affin Fund Management mencatatkan keuntungan sebelum cukai sebanyak RM0.6 juta bagi tempoh berakhir September 30, 2005. Unit perniagaan ini kembali mencatatkan keuntungan selepas mengalami kerugian sebelum cukai sebanyak RM0.1 juta bagi tempoh yang sama tahun lepas. Keuntungan tersebut terutamanya adalah hasil daripada pendapatan yuran pengurusan dan bayaran pendahuluan untuk jualan unit amanah dalam tahun yang dilaporkan.

“Kami yakin tanpa berlakunya sebarang keadaan yang tidak diduga, Kumpulan berada pada landasan yang betul untuk mengukuhkan lagi kedudukannya dan terus menghasilkan keputusan yang cemerlang,” rumus YBhg Tan Sri Dato’ Lodin.

Kumpulan Affin Holdings ialah sebuah syarikat perkhidmatan kewangan utama di Malaysia.  Modal berbayar Kumpulan kini berjumlah RM1.2 bilion manakala dana pemegang saham Kumpulan berjumlah RM3.1 bilion pada 30 September 2005.   

-ends-

Dikeluarkan bagi pihak Affin Holdings Berhad      Oleh acorn communications sdn bhd

Untuk maklumat lanjut, sila hubungi Brenda James 016-390 1282 atau Tony Nathan di 03-6203 3966

atau e-mel ke acornco@po.jaring.my

